
BADIIY-ESTETIK QOBILIYAT 
TUZILMASI VA UNING 

RIVOJLANISHIGA TAʼSIR 
ETUVCHI OMILLAR

G. S. Kаxаrоvа
Nаmаngаn dаvlаt universiteti tаyаnch dоktоrаnti

ОRCID :0009-0007-3159-8446
Annotatsiya: Ushbu maqolada xalq ogʻzaki ijodining boshlangʻich sinf oʻquvchilarining badiiy-estetik qobiliyatlarini 
shakllantirishdagi oʻrni tahlil qilingan. Turli manbalar asosida estetik qobiliyat strukturasining komponentlari, pedagogik 
shart-sharoitlar va xalq ijodi janrlarining didaktik imkoniyatlari ochib beriladi. Tadqiqotda folklor janrlarining obrazlilik, 
emotsional taʼsirchanlik va axloqiy-estetik mazmuni orqali oʻquvchilarda estetik idrok, badiiy tafakkur va ijodiy ifodaning 
shakllanishiga xizmat qilishi ilmiy asosda yoritilgan. Maqola badiiy-estetik tarbiya sohasida samarali metodik yoanda
shuvlarni ishlab chiqish uchun nazariy asos boʻlib xizmat qiladi.

Kalit so‘zlar: xalq ogʻzaki ijodi, badiiy-estetik qobiliyat, estetik tarbiya, boshlangʻich taʼlim, obrazli tafakkur, estetik idrok, 
pedagogik yondashuvlar, didaktik imkoniyatlar.
Abstract: This article analyzes the role of folk oral creativity in developing the artistic and aesthetic abilities of pri-
mary school students. Based on various sources, it explores the structural components of aesthetic ability, pedagogical 
conditions, and the didactic potential of folklore genres. The study scientifically substantiates that folk genres, through 
imagery, emotional impact, and moral-aesthetic content, support the development of students’ aesthetic perception, 
artistic thinking, and creative expression. The article serves as a theoretical basis for developing effective methodological 
approaches in the field of aesthetic education.

Key words: folk oral creativity, artistic-aesthetic abilities, aesthetic education, primary education, figurative thinking, aes-
thetic perception, pedagogical approaches, didactic potential.
Аннотация: В статье рассматривается роль устного народного творчества в формировании художественно-э-
стетических способностей младших школьников. На основе различных источников раскрываются компоненты 
структуры эстетических способностей, педагогические условия и дидактические возможности жанров фольклора. 
В исследовании научно обосновано, что народные жанры через образность, эмоциональность и нравственно-э-
стетическое содержание способствуют развитию эстетического восприятия, художественного мышления и твор-
ческого самовыражения учащихся. Данная работа может служить теоретической основой для разработки эффек-
тивных методических подходов в области эстетического воспитания.

Ключевые слова: устное народное творчество, художественно-эстетические способности, эстетическое воспи-
тание, начальное образование, образное мышление, эстетическое восприятие, педагогические подходы, дидак-
тические возможности.

KIRISH
Oʻquvchining ijodiy va estetik tafakkurini uygʻotish, uni ongli ravishda goʻzallikni idrok etishga va yaratishga 

yoʻnaltirish zamonaviy pedagogikaning asosiy vazifalaridan biri hisoblanadi. Badiiy-estetik qobiliyat bolalarning 
intellektual, hissiy va axloqiy rivojlanishining ajralmas qismi sifatida eʼtirof etilmoqda hamda bu qobiliyat turli 
yosh bosqichlarida turlicha shakllanadi, u maktabgacha, shuningdek, maktab davridagi pedagogik taʼsirlar 
orqali yoʻnaltiriladi. Boshlangʻich sinf oʻquvchilari uchun badiiy-estetik qobiliyat ularning obrazli mushohada 
yuritishi, ifodali fikrlashi, tasviriy obrazlarni tushunishi va ijodiy munosabat bildirishi orqali namoyon boʻladi. 
Estetik tarbiya faqat badiiy asarlar bilan tanishtirishdan iborat emas, balki bola ongida maʼnaviy-estetik dunyo-
qarashni shakllantirish, uning estetik ehtiyojlari va qadriyatlarini rivojlantirish, goʻzallikka nisbatan ijobiy muno-
sabatni mustahkamlashga xizmat qiladi. Xalq ogʻzaki ijodi namunalariga asoslangan taʼlimiy jarayon bolalarda 
milliy oʻzlik, obrazli tafakkur va badiiy-estetik sezgirlikni uygʻotishda samarali vositadir. Xalq ogʻzaki ijodi estetik 
didni shakllantirishda, tasviriy ifodani anglashda, badiiy obrazlar orqali tafakkurni boyitishda betakror vosita 
boʻlib xizmat qiladi va bunday taʼsir ayniqsa ertaklar, maqollar, topishmoqlar, matallar, afsonalarning badiiy 
tuzilmasi va obrazlilik vositalari orqali yuzaga chiqadi. Bolalarning estetik qobiliyatini rivojlantirish jarayonida 
individual psixologik xususiyatlar, ijtimoiy muhit va pedagogik yondashuvlar ham muhim omillar sirasiga kiradi.

MAVZUGA OID ADABIYOTLAR SHARHI 
Boshlangʻich taʼlim jarayonida oʻquvchining badiiy-estetik qobiliyatlarini shakllantirish oʻziga xos 

yondashuvni talab qiladi hamda bunda xalq ogʻzaki ijodi vositalarining beqiyos imkoniyatlari mavjud bo‘lib, bu 
imkoniyatlar xalq donishmandligining badiiy ifodasi sifatida oʻquvchining obrazli tafakkurini, estetik idrokini va 
madaniy qadriyatlar asosidagi dunyoqarashini shakllantirishga xizmat qiladi. O. Madayev “Oʻzbek xalq ogʻzaki 
ijodi” asarida folklor janrlarining estetik va tarbiyaviy funksiyasini asoslab, ertak, maqol, topishmoq, matallarning 
oʻquvchilarda obrazli tafakkur va axloqiy ongni shakllantirishdagi rolini koʻrsatadi. 

Sulaymonov xalq ijodining emotsional taʼsiri va axloqiy-estetik obrazlar tizimini tahlil qilib, bolaga mos 
estetik mezonlar xalq janrlari orqali shakllanishini taʼkidlaydi. M. Jumaboyev esa bolalar folklorining estetik did 
va mushohada koʻnikmalarini rivojlantirishdagi ahamiyatini alohida belgilaydi. S. N. Bezdetko badiiy kvestlar, rolli 
oʻyinlar va musiqiy-dramatik mashgʻulotlar orqali estetik qobiliyatlar bolalarda faol ishtirok orqali shakllanishini 
koʻrsatadi. N. Yu. Deryabina estetik rivojlanishda eʼtibor, idrok, emotsional javob kabi psixologik omillarning 
rolini tahlil qilib, hissiy tajribaning ahamiyatini asoslaydi. S. M. Guseynova esa muzey ekspozitsiyasi orqali 
bola tafakkurida estetik baholash koʻnikmalarini rivojlantirish imkoniyatlarini ochib beradi. G. G. Solodova va 
N. A. Klimova tomonidan ishlab chiqilgan estetik tarbiya modelida xalq ogʻzaki ijodini oʻquv jarayoniga kiritishga 
alohida eʼtibor qaratiladi. 

Ularning olib borgan tadqiqot natijalari estetik rivojlanishni bosqichma-bosqich amalga oshishini koʻrsatib 
beradi, yaʼni avvalo oʻquvchi obrazni estetik jihatdan qabul qiladi, keyin uni tushunib baholaydi va yakunida 
badiiy ifoda orqali oʻz fikrini bildirish imkoniga ega boʻladi hamda bosqichlarning har biri xalq ijodidagi obrazlar 
vositasida shakllanadi.

TADQIQOT METODOLOGIYASI
Ushbu ilmiy maqolaning metodologiyasi nazariy-tahliliy yoʻnalishga asoslangan boʻlib, unda xalq ogʻzaki 

ijodi orqali oʻquvchilarning badiiy-estetik qobiliyatlarini shakllantirishga oid ilmiy manbalar – dissertatsiyalar, 
monografiyalar va darsliklar puxta oʻrganilib, komparativ hamda strukturaviy tahlil asosida umumlashtirilgan. 
Tadqiqotchilarning qarashlari solishtirilib, estetik qobiliyatning kognitiv, emotsional, refleksiv va faoliyatga yoʻ
naltirilgan jihatlari oʻzaro bogʻliqlikda tahlil etilgan. 

Tizimli-pedagogik tahlil hamda tarixiy-nazariy yondashuvlar orqali xalq ogʻzaki ijodining janr xususiyatlari, 
obrazlilik darajasi va didaktik imkoniyatlari aniqlangan hamda badiiy-estetik qobiliyatning shakllanishi oʻquv 
muhitining shart-sharoitlari, yosh xususiyatlari va faoliyat turlari bilan uzviy bogʻliqlikda yoritilgan.

TAHLIL VA NATIJALAR
Boshlangʻich taʼlimda oʻquvchilarning badiiy-estetik qobiliyatlarini shakllantirish har tomonlama pedagogik, 

psixologik va madaniy yondashuvlarni talab etadi. Estetik tarbiya nafaqat goʻzallikni idrok etishga, balki uni 
ongli ravishda qabul qilishga oʻrgatadigan murakkab jarayon boʻlib, bu jarayonda xalq ogʻzaki ijodi vositalari 
alohida oʻrin egallaydi. Xalq ogʻzaki ijodini oʻquv dasturlariga integratsiyalash orqali estetik tarbiyaning mazmuni 
boyitilib, obrazli tafakkur, did, idrok kabi qobiliyatlar uygʻun tarzda shakllanadi. Xalq ogʻzaki ijodi xalqning hayot 
falsafasi va badiiy tafakkurining mahsuli boʻlib, har bir janr oʻziga xos tuygʻu va axloqiy-estetik gʻoyalarni mujas-
samlashtiradi. 

Ertaklar ezgulik va yovuzlik toʻqnashuvi orqali oʻquvchida estetik qadriyatlar haqida tushuncha uygʻotadi. 
Maqollar va matallar obrazli fikrlashga, qisqa shakldagi badiiy ifoda orqali chuqur maʼno anglashga undaydi. 
Topishmoqlar esa tafakkurni charxlaydi, obrazli mushohadaga chorlaydi. M. Jumaboyev taʼkidlaganidek, “bolalar 
folklori obrazlarining hissiy idrok va estetik didni shakllantirishdagi taʼsiri beqiyos boʻlib, ularning maktabgacha 
va maktab davridagi idrok imkoniyatlariga toʻla mos keladi”. 

Xalq ogʻzaki ijodida aks etgan estetik gʻoya va qadriyatlarni bolalar ongiga ular uchun tushunarli va yaqin 
obrazlar orqali singdirish zarur. Ana shunda bu jarayon bolalarning milliy qadriyatlar asosida shakllanuvchi 
estetik dunyoqarashi bilan bevosita bogʻliq tarzda rivojlanadi va milliy folklor estetik tarbiyaning muhim manbai 
sifatida didaktikaning tarkibiy qismiga aylanadi. Badiiy-estetik qobiliyat – bilimlar, hissiy idrok, obrazli tasavvur, 
badiiy ifoda va motivatsion ehtiyojlar majmuasi asosida shakllanuvchi murakkab psixik tuzilmadir. 

Ushbu qobiliyat tarkibida kognitiv, hissiy, refleksiv va ijodiy komponentlar ajralib turadi va ularning har biri 
oʻquvchi shaxsining estetik shakllanishida muhim ahamiyatga ega. Badiiy ifoda va nutq orqali estetik idrok 
rivojlanib, xalq ogʻzaki ijodi janrlarining estetik funksiyalari bilan bevosita uygʻunlashadi. Har bir janr oʻziga xos 
badiiy shaklga ega boʻlib, unda estetik mezonlar sanʼat vositalari orqali bola tafakkuriga taʼsir etuvchi shaklda 
mujassam boʻladi. Xalq ogʻzaki ijodi bilan tanishuv oʻquvchida nafaqat bilim, balki estetik munosabat shakl-
lanishiga ham xizmat qiladi va estetik obrazga nisbatan his-tuygʻu hamda tafakkur uygʻotish orqali oʻquvchi 
goʻzallikni anglashga va unga ongli munosabat bildirishga yoʻnaltiriladi. Oʻqish savodxonligi darslarida xalq 
ijodi namunalaridan foydalanish estetik tarbiyaning samarali yoʻli sifatida boshlangʻich sinf oʻquvchilari uchun 

estetik idealga yaqinlashish vositasi boʻlib xizmat qiladi. Bu esa taʼlim mazmunini faqat bilim berishga emas, 
balki estetik shakllanishga ham yoʻnaltirish zarurligini koʻrsatadi. 

Xalq ogʻzaki ijodi vositalarini taʼlim jarayoniga samarali integratsiyalashda oʻqituvchining faoliyati alohida 
ahamiyatga ega boʻlib, bu jarayonning muvaffaqiyatli kechishi birinchi navbatda pedagogning metodik 
yondashuvi, badiiy tafakkurni rivojlantirishga qaratilgan didaktik materiallar bilan ishlash qobiliyati, sanʼat vosi-
talarini dars mazmuniga uygʻunlashtirish ko‘nikmasi hamda oʻquvchilarning estetik ehtiyojlari va yoshiga mos 
yondasha olish mahoratiga bogʻliqdir. Oʻqituvchidan bu yoʻnalishda nafaqat nazariy bilim, balki badiiy tafakkurni 
rivojlantiruvchi usullarni chuqur anglash, dramatik ifoda, obrazlilik va mushohada orqali oʻquvchilarda estetik 
mulohaza yuritish koʻnikmalarini shakllantirishga qodir bo‘lgan yuksak kasbiy mahorat talab etiladi. Boshlangʻich 
sinf oʻquvchilarining estetik rivojlanishini taʼminlashga yoʻnaltirilgan metodik yondashuvlar izchil bosqichlar 
asosida tashkil etiladi va bu bosqichlarning har birida xalq ogʻzaki ijodi janrlaridan maqsadga muvofiq, didaktik 
jihatdan asosli foydalanish nazarda tutiladi. 

Dastlabki bosqichda oʻquvchilarda badiiy hodisalarni tushunishga boʻlgan qiziqish uygʻotiladi va ular ertak, 
maqol, topishmoq singari janrlar orqali obrazlar, ritmik tuzilmalar va voqealar rivojini anglab, ularning estetik 
mazmuni ustida fikr yuritishni boshlaydilar. Keyingi bosqichda oʻquvchilar xalq ogʻzaki ijodi namunalaridagi 
obrazlarni tahlil qilish, ularning xatti-harakatlarini qiyoslash, voqealarning axloqiy va estetik tomonlarini anglash 
orqali estetik qadriyatlar asosida voqelik mohiyatini tushunish va oʻz nuqtayi nazarini shakllantirish malakasiga 
ega boʻladilar. 

Uchinchi bosqich mustaqil tahlil qilish, xulosa chiqarish, ertak yoki rivoyatdagi qahramonlarning harakat-
larini baholash, ijobiy va salbiy jihatlarini ajratish, voqea yakuniga nisbatan oʻz munosabatini bildirgan holda 
estetik mulohaza yuritish ko‘nikmalarini rivojlantirishga xizmat qiladi. Yakuniy bosqichda oʻquvchilarning ijodiy 
faoliyati shakllanadi, ular xalq ogʻzaki ijodi namunalarini oʻziga xos tarzda qayta bayon qiladi, sahnalashtiradi, 
rasm chizadi yoki dramatik ifoda orqali estetik kechinmalarini ifoda etadi.

XULOSA
Olib borilgan tahlillar natijasida quyidagi xulosalarga kelindi: xalq ogʻzaki ijodi vositalari – ertaklar, maqollar, 

topishmoqlar, matallar va afsonalar – boshlangʻich sinf oʻquvchilarining obrazli tafakkurini shakllantirish, badiiy 
mushohada olib borish, axloqiy-estetik qadriyatlarni anglash hamda ifodalash qobiliyatini rivojlantirishda sama-
rali vosita hisoblanadi. Ushbu janrlar oʻzining obrazlilik, ifodaviylik, ritmik qurilish va badiiy vositalarning serqir-
raliligi bilan oʻquvchining tafakkur jarayoniga faol taʼsir koʻrsatadi. 

Badiiy-estetik qobiliyat murakkab psixik tuzilma boʻlib, kognitiv, hissiy, refleksiv va ijodiy (faoliyatga yoʻnal
tirilgan) komponentlardan iboratdir. Har bir komponent estetik tarbiyaning oʻziga xos funksiyasini bajaradi va 
ularning oʻzaro uygʻunligi orqali oʻquvchining estetik qobiliyatlari izchil rivojlanib boradi. Xalq ogʻzaki ijodini 
taʼlim jarayonida estetik tarbiya vositasi sifatida qoʻllashda oʻqituvchining didaktik mahorati muhim ahamiyatga 
ega, chunki uning estetik materiallar bilan ishlash tajribasi, sanʼat unsurlarini dars mazmuniga uygʻunlashtirish 
malakasi oʻquvchilarning estetik idrokini shakllantirishda asosiy rolni oʻynaydi. 

Oʻquv materiallarini tanlash, oʻquvchilar uchun qiziqarli va ahamiyatli boʻlgan ijodiy topshiriqlarni tashkil 
qilish kabi metodik faoliyatlar badiiy-estetik tarbiyaning mazmunini boyitadi hamda ularni estetik mazmunni 
anglashga yoʻnaltiradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

